
MOZZJONI GĦAL RIŻOLUZZJONI
imressqa biex jingħalaq id-dibattitu dwar id-dikjarazzjonijiet mill-Kunsill u 
mill-Kummissjoni

skont l-Artikolu 103(2) tar-Regoli ta' Proċedura 

minn  Daniel Cohn-Bendit, Gisela Kallenbach, Angelika Beer, Raül Romeva i 
Rueda, Cem Özdemir, Sepp Kusstatscher u Joost Lagendijk

f'isem il-Grupp Verts/ALE

dwar il-proklamazzjoni tal-11 ta' Lulju bħala l-Jum Kommemorattiv Ewropew 
għall-vittmi tal-Ġenoċidju ta' Srebrenica fil-11 ta' Lulju 1995

Riżoluzzjoni tal-Parlament Ewropew dwar proclaiming 11 July the European 
Commemorative Day for the victims of the Srebrenica genocide on 11 July 1995

Il-Parlament Ewropew,

– wara li kkunsidra r-Riżoluzzjoni tiegħu tas-7 ta' Lulju 2005 dwar ''Il-Balkani: 10 snin wara 
Srebrenica'',

– wara li kkunsidra l-Ftehima ta’ Stabbilizzazzjoni u Assoċjazzjoni bejn l-Unjoni Ewropea u 
l-Bożnja Ħerżegovina, iffirmata fis-16 ta' Ġunju 2008 u l-prospettiva ta’ sħubija mal-UE 
mogħtija lill-pajjiżi kollha tal-Balkani tal-Punent waqt is-Samit tal-UE f'Tessaloniki fl-
2003,

– wara li kkunsidra l-Artikolu 103(2) tar-Regoli ta' Proċedura tiegħu,

A. billi f'Lulju 1995, il-belt Bożnijaka ta' Srebrenica, li dak iż-żmien kienet enklavi iżolata li 
ġiet ipproklamata bħala Żona Protetta mir-riżolużżjoni tal-Kunsill ta' Sigurtà tan-
Nazzjonijiet Uniti tas-16 ta' April 1993, waqgħet f'idejn il-milizji Serbi mmexxija mill-
Ġeneral Ratko Mladić u taħt id-direzzjoni tal-president ta' dak iż-żmien tar-Republika 
Srpska Radovan Karadžić,

B. billi nhar it-13, l-14, il-15, is-16, is-17 u t-18 ta' Lulju aktar minn 8,000 raġel ġew 
immassakrati u kważi 25,000 fost nisa, tfal u anzjani ġew iddeportati bil-forza,

C. billi din ir-traġedja, li ġiet iddikjarata bħala att ta’ ġenoċidju mill-ICTY, seħħet f’reġjun li 
kien iddikjarat bħala post sikur min-NU, u għalhekk tibqa' simbolu tal-impotenza tal-
komunità internazzjonali biex tintervjeni fil-kunflitt u biex tipproteġi lill-popolazzjoni 
ċivili,

D. wara li kkunsidra d-diversi ksur tal-Konvenzjoni ta’ Ġinevra li sar mit-truppi Serbi 
Bożnijaċi kontra l-popolazzjoni ċivili ta’ Srebrenica, inklużi d-deportazzjonijiet ta’ eluf ta’ 
nisa, tfal u anzjani u l-istupru ta’ għadd kbir ta’ nisa,

E. billi minkejja l-isforzi kbar li saru s'issa biex jinstabu l-oqbra ta' massa u dawk individwali 
u biex jinqalgħu il-katavri minnhom u jiġu identifikati l-iġsma tal-vittmi, it-tiftix li sar 
s'issa ma jippermettix li ssir rikostruzzjoni sħiħa tal-ġrajjiet li seħħew f'Srebrenica u 
madwarha,

F. billi ma jistax ikun hemm paċi vera mingħajr ġustizzja u billi koperazzjoni sħiħa u 
mingħajr restrizzjoni mal-ICTY tibqa' rekwiżit bażiku għal kontinwazzjoni ulterjuri tal-
proċess ta' integrazzjoni fl-UE għall-pajjiżi tal-Punent tal-Balkani,

G. billi l-Ġeneral Radislav Krstić tal-armata Serba Bożnijakka huwa l-ewwel persuna li 
nstabet ħatja mill-ICTY li għen u nkoraġġixxa l-ġenoċidju ta’ Srebrenica, iżda l-iktar 
persuna prominenti akkużata, Ratko Mladić, għadha ma nqabditx tnax-il sena wara li 

seħħew l-avvenimenti traġiċi,

H. billi n-nuqqasijiet fil-mekkaniżmi għat-teħid ta’ deċiżjonijiet tal-UE u n-nuqqas ta’ 
politika barranija u sigurtà komuni ġenwina kellhom ukoll sehem negattiv matul tal-
ġrajjiet li seħħew,

I. billi n-nuqqas ta' effikaċja u l-insuffiċjenza tal-organizzazzjonijiet internazzjonali 
kienu fatali għall-abitanti ta' Srebrenica u juru l-ħtieġa urġenti ta' preparazzjoni u 
koordinazzjoni aħjar ta' operazzjonijiet biex iżommu u jinfurzaw il-paċi u 
speċifikament il-bżonn li l-informazzjoni tinqasam, meta ntwera b'mod ċar li n-nuqqas 
tagħha kien il-kawża tal-falliment totali tal-kontinġent Olandiż biex jipproteġi l-
enklavi,

J. billi huwa neċessarju li titqajjem kuxjenza dwar dawn l-avvenimenti traġiċi mal-
Ewropa kollha u li fil-Balkani tal-Punent jinkiseb rikonoxximent pubbliku tar-
responsabilitajiet sabiex tinbena fiduċja reċiproka u jissokta djalogu dejjiemi bejn il-
pajjiżi tar-reġjun,

1.  Huwa tal-fehma li l-massakru li sar fl-1995 fi Srebrenica huwa ferita dejjem miftuħa 
fl-istorja tal-Ewropa li għandha titfakkar b'mod xieraq sabiex tiġi evitata ripetizzjoni 
tal-ġrajjiet;

2.      Ifakkar u jonora l-vittmi tal-atroċitajiet; jesprimi l-kondoljanzi tiegħu u s-solidarjetà 
mal-familji tal-vittmi, li ħafna minnhom qed jgħixu mingħajr konferma tad-destin li 
kellhom missirijiethom, uliedhom subien, żwieġhom jew ħuthom subien; jirrikonoxxi 
li dan l-uġigħ kontinwu huwa aggravat min-nuqqas li dawk responsabbli jinġiebu 
quddiem il-ġustizzja;

3.  Jistieden lill-Kunsill u lill-Kummissjoni biex jikkommemoraw b’mod xieraq l-
anniversarju tal-att ta’ ġenoċidju ta' Srebrenica-Potočari billi jappoġġjaw ir-
rikonoxximent tal-Parlament Ewropew tal-11 ta’ Lulju bħala ġurnata ta’ 
kommemorazzjoni tal-ġenoċidju ta’ Srebrenica mal-UE kollha u fil-pajjiżi kollha fil-
Punent tal-Balkani; 

4. Jesprimi l-appoġġ sħiħ tiegħu għall-ħidma prezzjuża u diffiċli tal-ICTY, u jenfasizza li 
l-fatt li dawk responsabbli għall-massakri fi Srebrenica u madwarha jinġiebu quddiem 
il-ġustizzja huwa pass importanti favur il-paċi u l-istabilità fir-reġjun u jenfasizza għal 
darb'oħra li l-kooperazzjoni sħiħa mal-ICTY hija kundizzjoni meħtieġa għall-pajjiżi 
kollha tar-reġjun biex igawdu relazzjonijiet aktar mill-qrib mal-UE u għall-bidu tal-
proċess ta' adeżjoni; 

5. Jenfasizza l-importanza li jkunu żgurati l-paċi u l-istabilità fil-Balkani tal-Punent u l-
bżonn li jibda proċess ta' rikonċiljazzjoni ġenwin bħala parti mill-proċess ta' 
integrazzjoni Ewropea; iħeġġeġ lill-pajjiżi kollha biex jagħmlu iktar sforzi biex 
jaċċettaw u jgħixu b’passat diffiċli u mimli diffikultajiet; 

6. Jagħti istruzzjonijiet lill-President tiegħu biex iressaq din ir-riżoluzzjoni lill-Kunsill, 
lill-Kummissjoni, lill-gvernijiet tal-Istati Membri, lill-Gvern u l-Parlament tal-Bożnja 

Ħerżegovina u l-entitajiet tiegħu, u lill-gvernijiet u l-parlamenti tal-pajjiżi tal-Punent 
tal-Balkani.


